


REPUBLIKA E KOSOVËS KOMUNA E OBILIQIT-KOSOVË
REPUBLIKA KOSOVA OPšTINA OBILIĆ – KOSOVO

REPUBLIC OF KOSOVO MUNICIPALITY OF OBILIQ - KOSOVO

Në pajtim me dispozitat e neneve 15 pika 7 dhe 34 të Ligjit për Mbeturina Nr.04/L-60 si dhe të
dispozitave të neneve 12 pika (c) dhe nenit 17 nën pikën (e) dhe (f) të Ligjit për Vetqeverisje Lokale
Nr.03/L-040, dhe dispozitave të nenit 72 nën pikën (3) të statutit të Komunës së Obiliqit të dt., në
mbledhjen e mbajtur, aprovoi këtë:

Draft-Rregullore
mbi administrimin e mbeturinave, pastrimin e rrugëve, shesheve dhe trotuarëve në teritorin
e Komunës

I.Dispozitat e Përgjithshme

1. Qëllimi
Neni -1
1.1 Me kët rregullore krijohet baza juridike për të drejtat dhe detyrat e të gjithë palëve që marrin pjesë
në procesin e administrimit të mbeturinave të ngurta urbane, rregullorja synon të lehtesojë zbatimin e
kërkesave të legjislacionit të kësaj fushe dhe të mundësojë një kontroll efektiv e të vazhdueshëm në
zbatimin e tyre.

2. Objekti
Neni -2
2.1 Kjo rregullore përcakton mënyrën e administrimit mjedisor të mbeturinave urbane në territorin e
komunës së Obiliqit duke saktësuar rregullat,teknikat e metodat e trajtimit të tyre në çdo fazë të këtij
administrimi, me qëllim mbrojtjen nga ndotja me mbeturina të mjedisit urban dhe mbajtjen e një
mjedisi të shëndetshëm për banorët e komunës.

3. Përcaktimi i termave
Neni 3
Në kuptimin e kësaj rregulloreje:
3.1 “Dorëzimi” quhet nxjerrja dhe hedhja e mbeturinave nga prodhuesit e tyre në vendet e mbledhjes së
mbeturinave.
3.2 “Grumbullimi i mbeturinave” quhet procesi i pranimit të mbeturinave në vende të caktuara.



3.3 “Konsumatori” quhet një njësi komerciale, industriale a institucionale, ose një person që mund të
përdorë shërbimet e kontenierëve dhe ku shërbimi i mbledhjes së mbeturinave sigurohet nga
kontraktuesi.
3.4 “Largimi publik i mbeturinave” quhet procesi i dorëzimit, mbledhjes,transportimit dhe grumbullimit
të mbeturinave.
3.5 “Mbeturina të papranueshme”, janë mbeturinat e rrezikshme a të vëllimshme, të cilat
administrohen me ligje të veçanta.
3.6 “Mbeturina” janë lëndët ose objektet që dalin nga veprimtaria njerëzore ose ciklet natyrore të
destinuara për braktisje.
3.7“Mbeturina të rrezikshme” janë mbeturinat toksike gërryese, ngacmuese, shpërthyese, të
përflakshme, kancerogjene, infektive dhe radioaktive, që kanë vetinë të prishin gjendjen natyrore të ujit,
tokës dhe ajrit, me pasoja në shëndetin e njeriut dhe në ekosistemet natyrore.
3.8 “Mbeturina të  vëllimshëm” quhen objektet e mëdha të mbeturinave të ngurta, si pajisje, mobilie,
pjesë autoveturash, penobetone, metale dhe mbeturina të tjera të vëllimshme, përmasat e të cilave
pengojnë përdorimin e metodave të zakonshme të mbledhjes, transferimit ose hedhjes së tyre.
3.9 “Vend-deponimi” i mbeturinave është sipërfaqe toke e caktuar nga organet e qeverisjes vendore për
përpunimet dhe manipulimet që do të realizohen.
1.10 “Zonë e kontratës” quhet zona brenda kufijve të vijës së verdhë, ku kontraktuesi do të sigurojë
shërbimin e administrimit të mbeturinave ndaj konsumatorëve ekzistues, si dhe atyre që mund të
shtohen gjatë kohështrirjes së kontratës brenda së njëjtës zonë. Kufijtë e zonës së kontratës
përcaktohen nga komuna.
3.11 “Zonë e lagies” quhet shërbimi i lagjes së rrugëve, pa trotuaret e rrugëve.

4. Procesi i administrimit të mbeturinave
Neni 4
4.1 Procesi i administrimit të mbeturinave synon që:

 Të rezultojnë sa më pak mbeturina nga veprimtaritë prodhuese;
 Në mbeturinat e krijuara, ta zënë vendin kryesor mbeturinat e degradueshme, të riciklueshme e

të përpunueshme;
 Të përdoren vetëm teknikat dhe metodat më të mira të mundshme të bazuara në kritere

mjedisore për ndarjen, grumbullimin, transportimin, ruajtjen, përpunimin dhe asgjësimin e
mbeturinave;

 Të realizohet një cikël sa më i shkurtër për administrimin e mbeturinave me qëllim që të
zvogëlohet koha e ekspozimit të tyre në mjedis;

 Mbeturinat t’i nënshtrohen sa më shumë riciklimit dhe përpunimit;
 Të grumbullohen dhe të trajtohen të ndara mbeturinat në të gjitha fazat e administrimit të tyre

dhe të mos përzihen me mbeturinat e rrezikshme;
 Të mos pengohet përdorimi i mëtejshëm i mbeturinave nga trajtimi i tyre në një faze të

mëparshme;
 Të pakësohet sa më shumë levizja dhe transporti i mbeturinave dhe asgjësimi i tyre të kryhet në

impiantin më të afërt;
 Të parandalohet ndotja nga mbeturinat dhe t’i kufizohet ndikimi kur ajo ndodh;
 Të ruhen sidomos burimet natyrore nga ndikimet e mbeturinave;
 Të kryhet groposje e sigurtë për hedhurinat që rezultojnë pas përpunimit të mbeturinave;
 Të mënjanohet çdo dëm a rrezik për shëndetin, mirëqenien dhe sigurinë e jetës së personit;
 Të garantohen kërkesat higjieniko-shëndetësore dhe të mënjanohet çdo rrezik për ndotjen e

mjediseve urbane;



 Të ruhet fauna dhe flora, mjedisi e peisazhi nga degradimi;
4.2 Të gjitha llojet e mbeturinave, sipas përcaktimit të bërë në këtë rregullore, pas dorëzimit të tyre nga
krijuesit janë pronë shtetërore.

5. Fazat e procesit të administrimit të mbeturinave
Neni 5
5.1 Procesi i administrimit të mbeturinave përfshin krijimin, grumbullimin, ruajtjen dhe sistemimin e tyre
nga krijuesi, dorëzimin sistematik në paisjet adekuate për mbeturina, transportimin nga paiesjet
adekuate për në vend-deponim, ndarjen, riciklimin, përpunimin dhe asgjesimin përfundimtar në vend
deponim.

6. Klasifikimi i mbeturinave
Neni 6
6.1 Në funksion të kësaj rregulloreje mbeturinat ndahen në kategoritë e mëposhtme:
a.Mbeturina Industriale
b.Mbeturina Bujqësore
c.Mbeturina medicinale
d.Mbeturina Urbane
I – ‘Mbeturina Industriale’: quhen mbeturinat e ngurta të krijuara si rezultat i prodhimit apo proceseve

industriale, dhe që nuk bën pjesë në Mbeturinat e Rrezikshme.
II – ‘Mbeturina Bujqësore’: quhen mbeturinat e krijuara nga kultivimi i bimëve dhe mbarështimi/mbajtja
e kafshëve.
III – ‘Mbeturina medicinale’ quhen:
“mbeturinat pathologjike” antropogjene që dalin nga operacionet e autopsitë;
“mbeturinat mikrobiologjike” që përfshijnë kulturat e mbjella me agjentë të ndryshëm mikrobiologjike.
Këtu përfshihen edhe kulturat e laboratorëve mjekësore, patologjike, farmaceutike, kërkimore -
shkencore, industriale dhe të bizneseve;
“mbeturinat e mprehta” që përfshijnë gjilpërat, shiringat, thikat e operacioneve.
IV – ‘Mbeturina Urbane’: quhen mbeturinat e ngurta të cilat krijohen nga ekonomitë familjare duke
përfshirë edhe objektet e vëllimshme, mbeturinat e bizneseve që administrohen së bashku me
mbeturinat familjare, mbeturinat e oborreve private, tregjeve të lira, pastrimit të rrugëve dhe shesheve
si dhe mbeturinat e ngurta të prodhuara nga përpunimi i ujërave të zeza apo pastrimi i formacioneve
ujore sipërfaqësore (përrenj, lumenj, liqene).

7. Mbeturinat objekt i rregullores
Neni 7
7.1.Mbeturina Urbane’, të cilat janë objekt i kësaj rregulloreje përfshijnë dy kategori mbeturinash të
ngurta:
“mbeturina familjare” të krijuara nga ekonomitë shtëpiake duke përfshirë shtëpitë ku banojnë një apo
disa familje, stacionet, zyrat, kopështet, lulishtet, oborret, vendet e argëtimit dhe zonat e piknikut;
“mbeturina të bizneseve” të krijuara nga veprimtaria e ndërmarrjeve private e shtetërore të karakterit
artizanal, tregëtar apo të shërbimeve; mbeturina të cilat kanë karakteristika dhe cilësi që mundësojnë
grumbullimin dhe trajtimin e tyre së bashku me mbeturinat familjare.
7.2.Në funksion të kësaj rregulloreje, Mbeturinat Urbane i ndajmë në dy kategori:
7.3.Mbeturina Urbane të Riciklueshme – të cilat përfshijnë mbeturina që mund të ri-përdoren ose mund
të përpunohen duke u vënë në përdorim si lëndë e parë. Në këtë kategori përfshihen:
Mbeturinat metalike
Mbeturinat e lulishteve, kopeshteve.



Mbeturinat plastike
Letrat dhe kartonat
Shishet e qelqit (qelqurinat)
7.4.Mbeturina Urbane të Pariciklueshme – të cilat përmbledhin të gjitha mbeturinat urbane që nuk
përfshihen në kategorinë e Mbeturinave Urbane të Riciklueshme.
Neni 8
8.1.Mbeturinat që prodhohen nga ekonomitë familjare, por që nuk përfshihen në Mbeturinat Urbane, si
për shembull: mbeturinat e rrezikshme, mbeturinat nga ndërtimi apo prishja e ndërtesave dhe objektet
e vëllimshme, transportohen nga vetë prodhuesit e tyre në fushat përkatëse të deponimit, që
specifikohen nga komuna përkatësisht për secilën prej mbeturinave

II -VEÇIMI, SISTEMIMI DHE DORËZIMI I MBETURINAVE
1.Veçimi(selektimi) dhe sistemimi i mbeturinave

Neni 9
9.1 Familjet si dhe subjektet publike a private që gjatë veprimtarisë së tyre krijojnë mbeturina, i veçojnë
ato në grupe si:
a. mbeturina ushqimore
b. amballazhe (plastike, qelq, karton)
c. mbeturina ndërtimore (llaç, blloka,tulla, beton, dhera)
d. Mbeturina të vëllimshme ( karrige, tavolina, kolltuqe, etj)
9.2 Secili grup trajtohet e amballazhohet më vehte, në qese, shporta ose kontenjer të veçantë.
9.3 Mbeturinat e vëllimshme (automjete, makineri, pajisje), çohen nga pronaret në vendin e posaçëm
për deponimin dhe përpunimin e tyre. Hudhja e tyre jashtë vendeve të përcaktuara, përbën shkelje dhe
ndëshkohet si e tillë.
Neni 10
10.1 Të gjithë subjektet që në përputhje me natyrën e veprimtarisë së tyre krijojnë lloje të ndryshme
mbeturinash, janë të detyruar të kenë më shumë se një shportë ose kontenjer për grumbullimin e ndarë
e të veçuar të tyre.
10.2 Shportat ose kontenjerë janë me ngjyra të ndryshme ose me mbishkrime të dukshme që orientojnë
hedhjen e veçuar të mbeturinave. Shportat ose kontenjerë vendosen në vende të dukshme dhe
lehtësisht të përdorshme.
10.3 Ambulancat, qendrat shëndetësore, laboratorët farmacitë, klinikat stomatologjike, shtetërore a
private, detyrohen të përdorin sistemin e disa Shporta ose kontenjerë për mbeturinat, njëri prej të cilëve
është për mbeturinat e rrezikshme spitalore që i nënshtrohen një trajtimi të veçantë.
10.4 Çerdhet, kopshtet dhe shkollat, publike e private, janë të detyruar të përdorin sistemin e disa
shportave ose kontenjerëve për të edukuar nxënësit me normat e rregullat bashkëkohore të trajtimit të
ndarë të mbeturinave.

2. Dorëzimi i mbeturinave
Neni 11
11.1. Të gjithë personat fizikë dhe juridikë që krijojnë mbeturina, kanë të drejtë të kenë qasje në
shërbimet publike për grumbullimin transportin dhe deponomi e mbeturinave.
11.2. Të gjithë personat fizikë dhe juridikë duhet të paguajnë për shërbimin e ofruar në bazë të tarifës së
miratuar nga Komuna.
11.3. Sistemimi dhe dorëzimi i mbeturinave nga ekonomit familjare dhe nga të gjithe subjektet e tjerë,
bëhet vetëm në vendet e mbledhjes së mbeturinave që ka caktuar komuna. Dorëzimi i tyre jashtë këtij
rregulli, është shkelje dhe ndëshkohet si e tillë.



11.4 Tregëtarët dhe persona të tjerë që ushtrojnë shërbime ambulante, duhet të jenë të pajisur me
shporta ose kontenjer të posaçëm për grumbullimin e mbeturinave që u krijohen gjatë tregëtimit e
shërbimit që u ofrojnë qytetarëve.
Neni 12
12.1 Gjithë subjektet që kanë dyqane, pika shërbimi, godina si hoteleri, etj, si dhe tregëtarët ambulant,
detyrohen të mbajnë pastër ambientin për rreth në një rreze prej 5 m., përfshi edhe trotuarin para
dyqanit. Ndalohet hedhja dhe deponimi i mbeturinave të këtyre subjekteve në rrugë, në trotuare, në
lulishte apo në mjedise të tjera publike.

3. Kufizimiet për dorëzimin e mbeturinave
Neni 13
13.1 Dorëzimi i mbeturinave teknologjike, ndërtimore, mbeturinave të zanatit,mbeturinave të vajrave
lubrifikante, si dhe mbeturina te tjera që nuk konsiderohen si mbeturina urbane nga ligji dhe nga kjo
rregullore, do të bëhet në pikat e veçanta të caktuara nga komuna për këtë qëllim.
13.2 Dorëzimi i tyre në vendet e mbledhjes së mbeturinave të caktuara në qytet për mbeturinat urbane,
është e ndaluar dhe ndëshkohet.
Neni 14
14.1 Mbeturinat ndërtimore dorëzohen në vendet e caktuara nga komuna për këtë qëllim. Gjatë
procesit të ndërtimit, riparimit apo prishjes, qytetarët, investitorët dhe subjektet ndërtues, marrin masa
për largimin e vazhdueshëm të mbeturinave ndërtimore.
14.2 Hedhja e mbeturinave ndërtimore në rrugë, në trotuare, në çdo mjedis publik, si dhe në pikat që ka
caktuar komuna për mbeturinat urbane, është e ndaluar dhepërbën shkelje që ndëshkohet si e tillë.
Neni 15
15.1 Kalimtarët, mbeturinat e çastit si amballazhe të ndryshme, i dorëzojne vetëm në shporta ose
kontenjer të vendosur në qytet ose që ndodhen para dyqaneve. Ndalohet hedhja e tyre në rrugë, në
trotuare apo në ambiente të tjera publike.
Neni-16
16.1 Mbeturinat që dalin nga krasitja e pemëve, e hardhive, nga punimet në oborre, në lulishte e parqe,
para se të çohen në vendet e mbledhjes së këtyre mbeturinave,priten në pjesë të vogla e palosen për të
mos bllokuar shportat ose kontenjerët dhe vështirësuar transportin.

III-GRUMBULLIMI, LARGIMI E TRANSPORTIMI I MBETURINAVE
1. Grumbullimi i mbeturinave
Neni-17
17.1 Grumbullimi i mbeturinave bëhet në vendet e mbledhjes së mbeturinave (VMM). VMM-të janë
sipërfaqe të vogla që shërbejnë për dorëzimin e mbeturinave nga prodhuesit e tyre. VMM-të duhet të
jenë të betonuara ose të asfaltuara.
17.2 VMM-të ku vendosen shportat ose kontenerët, apo stacionet e betonuara për grumbullimin e
mbeturinave, caktohen nga komuna.
17.3 Kuvendi komunal, miraton dhe publikon skemën konkrete të vend-ndodhjes së VMM-ve dhe
strukturën e përmasat e secilës. Ndryshimi i vendndodhjes së VMM-ve, pa miratim të komunës përbën
shkelje dhe ndëshkohet si e tillë.
Neni-18

18.1 Grumbullimi i mbeturinave urbane bëhet në paisje adekuate në kontenierë, dhe, në raste të
veçanta,edhe në sheshe të betonuara për këtë qëllim.
18.2 Kontenierët kanë sipërfaqe të  lëmuara dhe janë lehtësisht të pastrueshëm. Materiali i tyre është i
qëndrueshëm dhe i papërshkueshëm nga uji.



18.3 Kontenierët lahen dhe dezinfektohen sipas grafikut të miratuar nga komuna. Kontenierët mbahen
gjithmonë në kushte optimale pune nga subjekti që është angazhuar me administrimin e mbeturinave.
18.4 Menjëherë mbas largimit të mbeturinave territori përreth sheshit të konteinerëve pastrohet në një
sipërfaqe 6-10 m2. Kjo sipërfaqe dezinfektohet me gëlqere të kloruar (deri 5% klor aktiv) ose lëndë
dezinfektuese.
Neni 19
19.1 Grumbullimi i mbeturinave që krijohen nga bisnesi (i vogël, i mesëm, i madh),por që nuk përfshihen
në kategorinë “mbeturinat të bizneseve” (si p.sh tallash,xham ,etj.), bëhet me kontenierë privatë të
vendosur brenda sipërfaqes ku kryhet aktiviteti. Kontenierët private duhet të kenë të njëjtët parametra
si edhe ata publikë.
19.2 Të gjithë shitësat e tregut të prodhimeve bujqësore e blegtorale, mbeturinat që krijojnë gjatë
tregëtimit të produkteve vetjake, i grumbullojnë dhe i hedhin në pikat e përcaktuara nga komuna.
Largimi nga tregu pa bërë këtë sistemim të mbeturinave është shkelje që ndëshkohet me moslejimin për
të tregëtuar përsëri në treg.
Neni 20
20.1 Djegia e mbeturinave në shporta dhe kontejner, rreth tyre dhe në çdo ambjent tjetër, është
kategorikisht e ndaluar dhe ndëshkohet si shkelje e rëndë sepse gazrat e tymrat e djegies rrezikojnë
shëndetin e njeriut.
20.2 Ndalohet kullotja e kafshëve barngrënëse në mbeturinat e kazanëve e në pikat e grumbullimit të
tyre, si dhe marrja prej mbeturinave e ushqimeve për kafshët si mbeturina buke, etj.
20.3 Ndalohet rëmimi, përzierja, derdhja e përhapja e mbeturinave të depozituata në kontenjer e në
pikat e grumbullimit.

2. Largimi publik i mbeturinave
Neni 21
21.1 Komuna është përgjegjëse të rregullojë, zbatojë dhe të organizon sistemin për administrimin e
mbeturinave komunale për detyrën e largimit të mbeturinave në zonën nën juridiksionin e saj.
Neni 22
22.1 Të gjithë qytetarët, familjarët, bisnesmenët e vegjël dhe të mëdhenj, gëzojnë të drejtën e
përdorimit të sistemit të organizuar për administrimin e mbeturinave komunale, të largimit publik të
mbeturinave.
22.2 Bisnesi i vogël, i mesëm dhe i madh, nuk lejohet të përdorë kontenierët publikë për mbeturinat që
nuk përfshihen në përkufizimin “mbeturinat urbane”.
3. Transporti i mbeturinave
Neni 23
23.1 Transporti i mbeturinave për në vendet e deponimit bëhet nga një apo më dy operator ekonomik
të Licencuar për kët veprimtari të kontraktuar nga Komuna.
23.2
. Mënyra e ofrimit të shërbimit të organizuar për grumbullimin dhe transportin  e mbeturinave
organizohet në  formën e bazuar të zonave të banimit mbrenda komunës. Orari dhe dinamika kohore e
grumbullimit, numri dhe lloji i kontenjerëve definohet për tri zonat e banimit:
- Zona e banimit kolektiv dhe qendra e qytetit
- Zona e banimit individual mbrenda qytetit
- Zona e vendbanimeve/fshatrave në kuadër të komunës
23.3 Transporti organizohet e funksionon në orët e mbrëmjes apo herët në mëngjes. Transportimi i
mbeturinave në orët e pikut të aktiviteteve qytetare, është i ndaluar dhe ndëshkohet si shkelje e
kërkesave të kësaj rregulloreje.



Neni 24
24.1 Transportimi i mbeturinave nga pikat e grumbullimit për në vendet e deponimit e të përpunimit të
tyre, bëhet me kamionë të posaçëm dhe të mbuluar, ngarkesa e të cilëve nuk rrezikon derdhjen apo
rishpërndarjen e mbeturinave.
24.2 Kamionët që transportojnë lëndë dhe materiale ndërtimi ose që çojnë mbeturinat ndërtimore në
vendet e depozitimit të tyre, marrin masa që gjatë lëvizjes të mos ketë derdhje apo rrjedhje të
materialeve që transportojnë.
24.3 Kamionët, autoveturat, etj, kur hynë në rrugët e qytetit nga kantierët e ndërtimit dhe nga rrugë
dytësore të paasfaltuara, janë të detyruar të pastrojnë gomat nga balta, llaçet, betonet e çdo papastërti
tjetër që ndot qytetin.

IV- PASTRIMI I RRUGËVE,SHESHEVE DHE TROTUAREVE
1.Të përgjithshme
Neni-25
25.1 Drejtorija për mbrojtje të mjedisit, në bashkëpunim me strukturat përkatëse të
ndërmarrjes/sipërmarrjes së pastrimit, përcaktojnë dhe publikojnë planin e pastrimit të rrugëve,
shesheve dhe trotuareve.
25.2 Pastrimi i rrugëve, shesheve dhe trotuarëve bëhet përgjithësisht një herë në 24 orë, herët në
mëngjes ose në orët e mbrëmjes, kur është ulur ndjeshëm aktiviteti qytetar. Gjatë ditës pastërtia
sigurohet duke grumbulluar dhe larguar nga sheshet, rrugët e trotuaret, hedhurinat e ngurta të
kalimtarëve si dhe ndotjet e tjera.

2. Pastrimi i territoreve
Neni-26
26.1 Hapësirat dhe territoret private pastrohen nga vetë pronarët e tyre.
26.2 Hapësirat e rregulluara publike që nuk janë të përfshira në skemën e pastrimit të qytetit pastrohen
nga institucionet, apo banorët që janë përdorues të kësaj hapësire.
26.3 Gjithë personat fizikë dhe juridikë që kryejnë veprimtari stacionare ose ambulatore dhe ata që
kryejnë veprimtari transporti, detyrohen të mbajnë pastër territorin përreth lokalit apo vendit të punës
në gjerësi 5m.
26.4 Hapësirat e rregulluara publike që përfshihen në skemën e pastrimit pastrohen nga komuna.
26.5 Sheshet e tregetimit pastrohen çdo ditë pas përfundimit të aktiviteteve.

3. Pastrimi dhe larja e rrugëve
Neni-27
27.1 Pastrimi dhe larja e rrugëve realizohet nga komuna,ose nga një palë e tretë e ngarkuar prej saj apo
e kontraktuar për të kryer këtë shërbim. Në kontratë specifikohen të gjitha kushtet dhe kërkesat që ka
komuna për pastrimin, kontrolli për zbatimin e tyre, si dhe sanksionet për shkelje të kushteve e
kërkesave të kontratës.
27.2 Pastrimit i nënshtrohen të gjithë rrugët e asfaltuara, , sheshet si dhe trotuaret e qytetit dhe të
qendrës së banuar.
Neni-18
28.1 Rrugët dhe sheshet lahen pas pastrimit(Fshirjes). Gjatë periudhës së nxehtë (prill-tetor) bëhet larja
e tyre çdo ditë. Numri i larjeve përcaktohet simbas sezonit dhe kushteve konkrete. Për larjen përdoret
uji me ngarkesë bakteriale jo më shumë se 200 E koli për 100ml ujë.
28.2 Komuna përcakton rrugët dhe sheshet që duhet të lahen. Për larjen e rrugëve përdoren automjete
të posaçme.



Neni-29
29.1 Mbeturinat që dalin nga pastrimi i rrugëve, trotuareve dhe shesheve hidhen në pikat më të afërta
të grumbullimit të mbeturinave.
29.2 Ndalohet rreptësisht hedhja e mbeturinave që dalin nga pastrimi i rrugëve,trotuareve dhe shesheve
në pusetat e elektrikut, në pusetat e telefonisë, në pusetat e ujësjellësit, në pusetat e ujrave të zeza, në
pusetat e hidranteve, në zgarat e pusetave të ujrave atmosferike, në shtretërit e ujrave rrjedhëse, në
basenet ujore natyrale apo artificiale.

4. Pastrimi i pusetave dhe dorëzimi i mbeturinave të pastrimit
Neni-30
30.1 Çbllokimi dhe pastrimi i pusetave të rrugëve, bëhet vetëm nga punonjësit e subjektit të ngarkuar
me administrimin e tyre.
30.2 Përpara sezonit të shirave kryhet pastrimi i të gjithë pusetave të ujrave atmosferike,për të siguruar
në vazhdimësi trasportimin e tyre. Mbas çdo pastrimi, hiqen menjëherë mbeturinat që dalin nga
pastrimi dhe kryhet dezinfektimi përreth pusetës me lëndë dezinfektuese ose pluhur gëlqere me 5%
përmbajtje klori.
30.3 Mbeturinat e nxjerra nga pastrimi i pusetave largohen menjhërë nga subjekti përgjegjës dhe
deponohen në vendet e përcaktuara nga komuna.
Neni-31
31.1Ndalohet hedhja dhe derdhja në trotuar, rrugë e sheshe të qendrave të banuara e mbeturinave dhe
ujrave që dalin nga larja e lokaleve të shërbimit publik.

V. Tarifa për Administrimin e Mbeturinave Komunale
Neni 32
32.1 Përcaktimi i tarifave për ofrimin e shërbimit në grumbullimin dhe transportin e
mbeturinave komunale është përgjegjësi e Kuvendi komunal, në pajtim me Ligjin për Mbeturina
Nr. 04/L-060. Tarifat caktohen në bazë të kategorive të konsumatorëve dhe në bazë të
shërbimeve të ofruara
32.2. Niveli i tarifës dhe mënyra e arkëtimit të mjeteve financiare për çdo vit kalendarik
përcaktohet me një vendim të veçantë të Kuvendit Komunal.
32.3. Tarifa për ofrimin e shërbimit mbi administrimin e mbeturinave në nivel komunal vilet nga
autoritetet e komunës ose nga ndërrmarrja komunale e cila e  ushtron kët veprimtari.
32.3. Autoritetet e komunale mund të ngarkojnë një palë të tretë me përllogaritjen e këtyre tarifave,
hartimin dhe dërgimin e njoftimeve për këto tarifa, marrjen dhe transferimin e tyre, lëshimin e
vërtetimeve për autoritetet e komunës, përpunimin e të dhënave të kërkuara dhe vënien në dijeni të
autoriteteve.

VI. MARRËDHËNIET ME PUBLIKUN
1.Detyrimi për informim
Neni 33
33.1 Komuna bën publike skemën e pastrimit, oraret e pastrimit dhe oraret e preferueshme për
dorëzimin dhe largimin publik të mbeturinave.
33.2 Kushdo ka të drejtë të kërkojë të informohet për ecurinë e procesit të largimit publik të
mbeturinave sipas rregullave dhe procedurave të parashikuara për këtë çështje.
33.3. Personat fizikë e juridikë që janë angazhuar në largimin publik të mbeturinave,kan për obligim ti
publikojnë të dhënat që u rezultojnë nga monitorimi i vazhdueshëm i veprimtarive të tyre, jo më rrallë
se një herë në tre muaj.



2. Pranimi i ankesës dhe Shqyrtimi
Neni 34
Çdo konsumator ka të drejtën e ankimimit me gojë ose me shkrim mbi procesin e largimit publik të
mbeturinave.
Fillimisht të gjithë ankesat e klientëve depozitohen tek zyra e informacionit në komunë dhe adresohen
për tek drejtuesi i sektorit të shërbimeve publike.
Pala që kryen shërbimin merr çdo ditë nga sektori i shërbimeve listën e ankesave, e cila përmban llojin
dhe burimin e ankesës.
Ajo detyrohet të ndreqë shkakun e ankesës brenda 24 orësh. Në rast mosndreqje ajo detyrohet të jape
shpjegime pranë drejtuesit të sektorit të shërbimeve brenda ketij afati, lidhur me arsyet e mosndreqjes
së shkakut të ankesës.

Neni.35
Mosndreqja e shkaqeve të ankesës, kur ato merren parasysh si të drejta konsiderohet shkelje kontrate.
Komuna ka të drejtën të emroi një komision për të kontrolluar zgjidhjen e ankesës. Në qoftë se
komisioni vëren mangësi, ai duhet të njoftojë palën që kryen shërbimin për këto mangësi. Pala duhet të
njoftojë komunën kur këto mangësi janë plotësuar. Pala duhet të rikontrollojë punën për të parë nëse
gjithçka është plotësuar në mënyrë të kënaqshme.
Në qoftë se komisioni vëren që mangësitë e njoftuara më parë nuk janë korigjuar, atëherë shpenzimet
për kohën e komisionit simbas kostos reale të kësaj kohe, plus kostot e tjera do t’i zbriten palës që kryen
shërbimin për çdo inspektim, derisa të gjithë mangësitë e njoftuara të jenë korrigjuar.

VII. SANKSIONET
Neni 36
36.1. Ndaj përsonave fizikë dhe juridikë që nuk respektojnë kërkesat e kësaj rregulloreje, zbatohen
sanksionet:
Me gjobë në vlerë prej 10 euro i shqiptohet dënimi personit nëse:
1. Hedhë ambalazhe dhe mbeturina letre në rrugë dhe sipërfaqe publike,
2. Hedhë kanaqe, mbeturina ushqimore në rrugë dhe sipërfaqe publike.
Me gjobë në vlerë prej 30 euro dënohet personi:
1. Nëse hedhë çfardo mbeturine nga automjeti në lëvizje,
2. Dëmton kontejnerët për mbeturina komunale,
3. I ndërron vendin kontejnerëve për mbeturina komunale,
4. Hedhë akumulatorë në kontejnerët për mbeturina komunale,
Me gjobë në vlerë prej 50 euro shqiptohet dënimi personave nëse:
1. Hedhë çfardo lloj mbeturine nga ballkoni,
4. Hedhë mbeturina medicinale në kontejner për mbeturina komunale,
Me gjobë në vlerë prej 70 euro dënohet personi nëse:
1. Hedhë mbeturina nga matrialet ndërtimore jashtë vendeve të caktuara nga autoriteti komunal,
2. Hedhë mbeturina medicinale në sipërfaqe publike dhe në natyrë,
3. Hedhë mbeturina të vëllimshme në kontejner për mbeturina komunale,
4. Mbeturinat drunore nga krasitja e drunjëve nuk i mbledh nga rruga ose sipërfaqja publike.
5.Transportimi i mbeturinave në orët e pikut të aktiviteteve qytetare, është i ndaluar dhe ndëshkohet si
shkelje e kërkesave të kësaj rregulloreje.
Me gjobë në vlerë prej 100 euro dënohet personi nëse:
Djegia e mbeturinave në shporta dhe kontejner, rreth tyre dhe në çdo ambjent tjetër,



VIII. Zbatimi i rregullores
Neni 37
Zbatimit të kësaj rregulloreje i nënshtrohen:

 Organet shtetërore dhe organizatat vendore
 Gjithë individët, banorët e teritorit të komunës, kalimtarë të rastësishëm,shtetas të huaj

rezident në komunë, punonjës në organe publike e private.
 Gjithë subjektet që ushtrojnë veprimtari ekonomike, tregëtare, shoqërore,arsimore, kulturore,

artistike, shëndetësore, turistike.
 Personat juridikë e fizikë, publikë dhe privatë, vendas apo të huaj, të angazhuar me kontratë dhe

të liçensuar për grumbullimin, depozitimin, transportimin, riciklimin, përpunimin dhe asgjësimin
e mbeturinave.

IX. Hyrja në fuqi
Neni. 38
Kjo rregullore hyn ne fuqi nje muaj pas shpalljes dhe publikimit lokal të saj.

KUVENDI I KOMUNËS SË  Obiliqit

Nr._________Dt: 31/06-2013

Kryesuesi i Kuvendit të Komunës

__________________________
( emri dhe mbiemri )


